Прв јавен состанок на Агенцијата за аудио и аудиовизуелни медиумски услуги за 2026

Добиени ставови и мислења од присутните учесници

30.03.2026 година 

На 30 март, Агенцијата за аудио и аудиовизуелни медиумски услуги го одржа првиот јавен состанок за 2026 година, на кој директорот д-р Зоран Трајчевски направи пресек на реализираните активности согласно Годишната програма за работа во изминатите три месеци. На состанокот беа презентирани и наодите од Истражувањето на мислењето и ставовите на јавноста во врска со медиумите.
На крајот од состанокот беше отворена дискусија на која присутните имаа можност да постават прашања и да дадат свои коментари. 
Панел дискусија  

Елизабета Велјановска-Најдеска од Медиумскака информативна агенција - Миа - постави прашања во кои бараше компаративен одговор што е променето од минатата година до сега во однос на рејтингот на медиумите и нивното влијание. Во однос на инфлуенсерите побара одговор за бројката на испитаници опфатени со Истражувањето на мислењето и ставовите на јавноста во врска со медиумите, кои ги следат инфлуенсерите. 
Николина Стојановска од Маркетинг Агенцијата Маркет Вижн – појасни дека 28,5% од испитаниците потврдиле дека следат инфлуенсери. Во однос на компаративна анализа што е променето кај медиумите од минатата година досега, посочи дека минатата година немаат правено вакво истражување и дека нема со што да се споредат податоците. 
Директорот на Агенцијата за аудио и аудиовизуелни медиумски услуги, д-р Зоран Трајчевски –  се надоврза на одговорите на прашањата и во однос на мерењето на гледаноста и слушаноста на медиумите посочи дека таа обврска и се укина на Агенцијата со измените на Законот за аудио и аудиовизуелни медиумски услуги во 2023 година, па затоа и последната анализа на ваквите податоци е изработена во 2023 година.
Додаде дека такви податоци можат да се добијат од компанијата за мерење на рејтинг на медиумите „АГБ Нилсен“ и иако АВМУ ги знае податоците за гледаноста и слушаноста на медиумите не може да ги споделува со оглед на тоа дека тоа се податоци за кои се плаќа.  
Појасни дека податоците од истражувањето што го направи Маркет Вижн се поклопуваат со податоците за најгледаните телевизии, меѓутоа процентите не соодветствуваат, што е и очекувано, бидејќи Маркет Вижн спроведе анкета, а „АГБ Нилсен“ користи пипл-метри. Во истражувањето немаше директно прашање за гледаноста на телевизиите, туку кои содржини на кои медиуми ги гледаат испитаниците. Додаде дека отприлика податоците од Истражувањето на Маркет Вижн го отсликуваат редоследот на гледаноста на телевизиите со тоа што го прави „АГБ Нилсен“. 
Николина Стојановска од Маркетинг Агенцијата Маркет Вижн дополни дека мерењето на рејтингот на медиумите е методолошки многу различно од Истражувањето кое беше презентирано. Посочи дека ова Истражување немаше задача да мери рејтинг, испитаниците одговараат на различни прашања и  примерокот на испитаници е мал односно 1200 испитаници, додека за мерењето на рејтингот последната анализа во 2023 година која ја изработи Маркет Вижн за потребите на АВМУ, била спроведена на 2500 испитаници. 

